
Макала “Ааламдашуу доорундагы адабий чыгарма-

ларды окутуунун тарбиялык, таалим берүүчүлүк функция-

сы» деп аталып, анда «ааламдашуу доору» деген түшүнүк 

ар тараптуу чечмеленип, азыркы доордун жалпы белгиле-

ри, Ала-Тоо аймагына глобалдашуунун таасири, андан улам 

окуучулардын адабий чыгармаларга кызыгуусунун басаңда-

шы конкреттүү мисалдар менен бекемделип, адабияттын 

коомду жаңылар, балдарга таасир этер күчү тууралуу ана-

лиз жүргүзүлөт, атактуу адамдардын инсан катары ка-

лыптануусундагы көркөм сөздүн күчү белгиленет. Балдар 

үчүн айтылган ырларды окуп-үйрөнүү менен XXI кылымдын 

балдары адептик жактан азыркы доордо туш тараптан 

келип жаткан терс жорук-жосундарга каршы турууну үй-

рөнө тургандыгы жөнүндө кеп болот. Тарбия системасы 

дегенди көздөп отурган максаттын, андан улам алдыга 

коюлган милдеттердин, ал максат-милдеттерди жүзөгө 

ашырууга омок, база болуп бере турган тиешелүү мазмун-

дун, ошол мазмунду инсандын жан-дүйнөсүнө терең сиңи-

рүүгө жөндөмдүү таалим-тарбия методдорунун жана 

формаларынын өз ара ич жактан логикалуу байланышкан 

бирдиктүү тутумун түшүнүү зарылдыгы жөнүндө ай-

тылат. 

Негизги сөздөр: планета, ааламдашуу, табылгалар, 

технологиялар, маданият, прогрессивдүү кыймыл, комму-

никация, электрондук маданият, видеопродукция, этнопе-

дагогика. 

В статье дана комплексная трактовка понятия 

«эпоха глобализации», общие черты современной эпохи, 

влияние глобализации на территорию Ала-Тоо (Киргизии), 

снижение интереса учащихся к чтению литературных 

произведений. Анализируются способности литературы к 

обновлению общества, влиянию на детей и особо подчерки-

вается воздействие художественной литературы на фор-

мирование личности знаменитых людей. Можно утверж-

дать, что при изучении разных песенных текстов дети XXI 

века смогут противостоять негативному воздействию на 

их поведение различных факторов, исходящих со всех сто-

рон современного мира. Цель воспитательной функции сис-

темы образования направлена на достижение целей, соот-

ветствующих содержанию и взаимовлиянию опор духов-

ного мира личности, которая способна воспринять разно-

образные методы и формы воспитания путем внутреннего 

логического их взаимодействия. 

Ключевые слова: глобализация, коммуникация, куль-

тура, открытия, прогрессивное движение, планета, произ-

водство видео, технологии, электронная культура, этнопе-

дагогика.  

This article gives a comprehensive interpretation of the 

"globalization" concept, the general features of the modern era, 

the impact of globalization on the Ala-Too region and the 

subsequent decline in students' interest in literary works which 

is confirmed by specific examples and analysis of the influence 

of literature on society and children. The power of rhetoric is 

also emphasized in the personality formation of the well-known 

people. Reading children's books will teach the 21st century 

children morally resist the negative influence that comes from 

everywhere today. 

Key words: planet, globalization, discoveries, technology, 

culture, progressive movement, communication, electronic cul-

ture, video production, ethnopedagogy. 

«Ааламдашуу доору» деген түшүнүк Жер плане-

тасында жашоочуларга XX кылымдын соңку жылда-

рында кирди. AКШ экономисти Т.Лифай 1985-жылы 

«экономиканын дүйнөлөшүүсү» («еconomic globaliza-

tion») деген түшүнүктү колдонуп, англис речине «glo-

balization» деген жаңы сөздү колдонду, муну кыргыз 

тилине которгондо «ааламдашуу», «дүйнөлөшүү» де-

ген маанини билдирет, кээде муну түп нускада эле 

«глобалдашуу» деп да пайдаланып жүрөбүз. 1995-

жылы Голландиянын Инчурет университетинде 

«АКШ маданият империализми ааламдашуу болушу 

мүмкүн» деген темада илимий конференция өтүп, 

анда «ааламдашуу» сөзү ачык колдонууга өткөн. XX 

кылымдын соңунда бир өлкөдөгү табылгалар дароо 

башка өлкөлөргө өтүп, соода-сатык, коммуникация 

өтө ылдамдап, жалпы планета кичинекей бир айылга 

айланып калгансыды. Дүйнөлүк байланыштын мына 

ушундай ыкчамдашы, планетадагы ачылыштардын 

тез тарашы ааламдашуу процессин жакындатты. Ка-

надалык окумуштуу МаршалМакилухан 1967-жылы 

биздин планетаны «Жер шары кыштагы» («Global 

village») деп атап, биз жашаган Жер планетасын бир 

кыштакка салыштырган. 1994-жылы интернет желе-

лери дүйнөнү андан бетер жакындатып, компьютер 

технологиялары ааламдашуу процессин дагы ыкчам-

датты. Экономика, компьютер технологиялары менен 

бирге эле маданият ааламдашууга кошулду, б.а., ар 

кайсыл улут, бири-бирин такыр билбеген элдер, уруу-

лар, уруктар бири-бири менен алака түзүп, маданият-

тарын жакындатып, маданияттарынын таасир этүү 

күчүн көбөйттү. Маданияттар ортосунда түшүнүшүү 

менен бирге эле араздашуулар, кагылышуулар келип 

чыкты. Ушундай учурда классикалык маданияттын 

ордун жеңил-желпи маданият ээлеп, теле маданияты, 

кино маданияты, жарыя маданияты, аш-тамак мада-

нияты, кийим-кече маданияты, транспорт маданияты 

ааламдашуунун чегине активдүү кирди. Мунун өзү 

ааламдашуунун оң жагы менен бирге эле проблемала-

рын жаратты, IT техникасы чөнтөк телефон, нотбук, 

нетбук, планшет, электрондук кат куржун (E-mail), 

скайб, вотсат, теле, кино-фильм, OK, DVD, MTV, 

KTV, Internet жана маалымат каражаттарын жаратса, 

электрондук оюндар, ресторандар, бий залдары, теле 

кино-фильм жылдыздары, көрнөк-жарнак сүрөттөрү 

да электрондошуп, дүйнө боюнча бирдейлешип, 

ааламдашууга салым кошту. Дал ушул көрүнүштөр-

дөн улам массалык маданият салттуу маданиятты, 

адабиятты сүрүп чыгарды деген түшүнүк пайда 

болду. Мурда жогорудагыдай технологиялар жок кез-

де адамдар бош убактыларын кино көрүү, театрга, 

циркке баруу, бири-бири менен баарлашып бир басуу, 

китеп окуу, төкмөлөрдүн ырын угуу менен өткөргөн 

болсо, эмичөнтөк телефонун чукулап, DVD, MTV 

көрүп, телевизор, интернет алдында сааттап отурчу 

жансыз аппаратка айланды. «Буга чейинки адамзат-

тын прогрессивдүү кыймылы ар дайым китеп окуу 

менен байланышып, улуттардын, элдердин, адамдар-

дын жеткилеңдиги, маданияттуулугу китеп окуу ме-

нен өлчөнүп келген. Жаңы XXI кылымга өткөндө 

мурдагы кылымга салыштырмалуу адамдардын китеп 

окуу кызыкчылыгы сууду. Атайын изилдөөлөр Ан-

глияда балдар менен өспүрүмдөрдүн китеп окуу иш-

мердүүлүгү төмөндөп кеткендигин аныктаса, Герма-

нияда жаш немецтердин китеп окуп жаткан көрсөткү-

чү билинген кезде бүт өлкө «шок абалында» калган. 

Окуучулардын билимин баалоо боюнча эл аралык 

изилдөө борбору (PISA) өнүккөн 32 өлкөнү тандап, 

алардын китепти кандай окуп жатканын изилдеп көр-

сө, Орусия Федерациясы 28-орунга түшүп кетиптир. 

СССР (анын ичинде Орусия Федерациясы, Кыргыз-

стан) дүйнөдөгү эң окумал өлкө катары жарым кы-

лымдай мезгил бою алдына башкаларды салдырбай 

келген [1, 46-53-бб.].  

Социологиялык изилдөөлөр боюнча төмөнкү 

класстарда окуучулардын 43%ы «мага китеп окуган 

жагат, көп окуйм» деп айтса, 10-класста бул көрсөт-

күч 17%га түшкөн, буга карама-каршы «аз окуймун, 

жактырбайм» дегендер төмөнкү класстарда 8% болсо, 

жогорку класста 17%га жеткен. Орусияда 2001-жыл-

кы изилдөө боюнча китепти окуучулардын 43%ы үй-

үндөгү китепканалардан, 18%ы массалык китепкана-

лардан, 16%ы дүкөндөрдөн сатып алып, калганы би-

рөөлөрдөн жана мектеп китепканаларынан алып 

окушкан. 11-14 жаштагы өспүрүмдөрдүн окурмандык 

кызыгууларын эске алганда 16%ы жаратылыш жана 

жаныбарлар тууралуу, 11%ы приключения жана 

«ужастиктерди», 8%ы фантастиканы, 7%ы жомоктор-

ду, 7%ы техника тууралуу, 4%ы тарыхый темада оку-

ганды жактарары аныкталган [2, 46-53-бб.].  

Кызык факт: жыл өткөн сайын балдардын жомок 

окууга кызыгуулары төмөндөп баратат, бул азыркы 

замандын, урбанизациянын, глобализациянын тааси-

ри менен балдардын элдик фольклордон алыстап ба-

ратышынын көрсөткүчүбү? Ошол эле кезде окуучу-

лардын жашы жогорулап, турмуштук жана окурман-

дык тажрыйбасы жыйналган сайын алардын китеп 

окуудан көңүлү калууда.  

Өткөн кылымдын аягында Батышта башталган 

«китеп окуу кризиси» Кыргызстанга да тез эле тарап, 

электрондук маданият, видеопродукциялар, ар кандай 

мультимедия китеп менен атаандаштыкта аны алып 

жыгып гана калбай, тебелеп-тепсеп келе жатат. Шаар-

ларга гана эмес Ала-Тоо аймагындагы кыштактарга 

дейре компьютердик оюндардын ооматы басып, өмү-

рү китеп окубаган өзүнчө эле бир «мультимедиялык 

муун» өсүп чыкты. Анан калса жалпы эле Кыргыз-

станда билим берүү системасы кризистик абалда, 

PISA эл аралык уюмунун изилдөөсүнө алынган 57 

мамлекеттин ичинен Кыргызстан эң акыркы – 57-

орунду ээлеген, 8-класстын окуучуларынын мамле-

кеттик стандарт талап кылган билимди өздөштүрүү 

деңгээли 40%га да жетпеген (2007-жылдын маалы-

маты). 

Мына ушундай абалдан алып чыгууда кыргыз 

адабияты сабагы өзүнүн функциясын толук аткара 

албай тургандыгы түшүнүктүү. 

Учурдагы кыргыз турмушундагы кризистин 

башкы себеби – бир коомдон экинчи коомго, тотали-

тардык-буйрукчул системадан жарым-жартылай де-

мократиялык коомго өтүү мезгилиндеги адамдардын 

аң сезиминдеги боштук, мурдагы түзүлгөн идеал-

дардын кыйрашы, жаңы идеяларды аң сезимге алып 

келер идеологиянын жоктугу, рынок шарттарына бай-

ланыштуу калктын психологиясындагы өзгөрүүлөр, 

мектептин, мугалимдин, ата-эненин жана окуучунун 

башына түшкөн экономикалык кыйынчылыктар. Дал 

ушундай кезде балага өбөк болор көп нерсенин бири 

адабият болууга тийиш. Анткени адабият – адам жа-

нын жыргатчу да, кууратчу да, кайгы-кубанычына ор-

токтош болуучу да бир кумарлуу нерсе. Эгер бала ада-

биятка жакын болсо, анда ал ошол сыйкырдуу дүйнө-

дөн баарын табат. Ал дүйнө бейиш багындай жайна-

ган мөмөлөрү да, гүлдөрү да, суулары да бар ажайып 

бир мекен - жай. Ал дүйнөдө «үзүлгөндү улаган, 

чычылганды жыйнаган» Бакайлары бар, «ичин карап 

отурсаң жер жүзүнөн кең болгон, ак калпак кыргыз 

элине Ала-Тоодой бел болгон» Манастары бар, «ак 

марал кууп, уйкылган, алыша кетип душманды, айдап 

жүрүп буй кылган» Семетейлери бар, «шилтегени ал-

барстай, ирмегени жолборстой» Эр Табылдылары бар 

байыркы жомоктор ааламы. Ошол дүйнөнү ошол бой-

дон ачып берүү бул биринчи кезекте адабият мугали-

минин милдети эмеспи» (А.Муратов) [3, 12-13-бб.]. 

2017-жылдын 12-майында Бишкекте Абдыке-

рим Муратовдун 60 жылдык мааракесине карата өт-

көн эл аралык илимий-тажрыйбалык конференция-

нын темасы «Ааламдашуу доорундагы адабият менен 

педагогиканын орду» деп аталды. Мына ошол эл ара-

лык илимий-тажрыйбалык конференцияда азыркы 

доордогу адабият менен педагогиканын орду баса 

белгиленип, балдарды руханий, адеп-ахлактык кри-

зистен сууруп чыгаруудагы алардын функциясы ар 

тараптуу көрсөтүлдү. Аталган жыйында С.О.Байга-

зиев мындай ойлорун айтты: «Изилдөөлөр бүгүнкү 

окуучу өспүрүмдөрдүн кечөөкү ата-бабаларындай өз 

өлкөсү жөнүндө эмес, көбүнчө өз керт башынын масе-

лелери жөнүндө ойлонуп, турмушка коммерциялык, 

прагматикалык мамиле тарабына, материалдык кы-

зыкчылык жагына ооп баратышкандыгын ачыкка чы-

гарууда. Социологиялык изилдөөлөрдүн далилдери-

нен мисал келтирели. Маселен, балдар бүгүн мындай 

ойлонушат: 

 «Мен шаардын сыртында дем ала турган үйлүү 

болууну каалар элем. 

Мен үч кабаттуу жеке үйлүү болууну каалар 

элем. 

Мен миллион акчалуу болууну каалайм. 

Мен BMW машиналуу болууну каалайм. 

Мен төрт кабаттуу үйлүү болууну жана дүйнө-

дөгү эң бай адам болууну каалайм. 

Мен бизнесмен болууну каалайт элем, себеби 

мен жакшы жашоо, «крутой» болуу жана шаарда, өл-

көдө «авторитет» болуу үчүн көп акча табууну каа-

лайт элем». 

Изилдөөнүн жыйынтыгы көрсөтүп тургандай, 

азыркы балдардын арасында маданий-руханий, адеп-

тик-ыймандык, атуулдук-патриоттук багытта ой жү-

гүрткөндөр негедир аз. Ырас, бирин-экин окуучу 

«Мен эски кыргыздын ырларын кайрадан жаратууну 

каалайм», «Мен президент болуп, өлкөмдү бай өлкө 

кылгым келет» дешип жооп беришкен. Балдардын ти-

леги жакшы, бирок өспүрүмдөрдүн анкеталык жооп-

тору негизинен «акча», «пайда», «бийлик-байлык», 

«жеке атак-даңк» сыяктуу түшүнүктөрдүн тегерегин-

де айланчыктап турат. Балдардын дүйнөсүндөгү мын-

дай тенденция адеп-ыйман, руханият тарбиясынын 

кызыкчылыгынан караганда, кооптонууну жаратпай 

койбойт. 

Мына ушулар ааламдашуунун тескери таасири, 

балдарыбыздын кылмыштуу топтун лидерлерин өр-

нөк тутуусунун, «кан жыттанган» боевик кинолорду 

көрүүсүнүн кесепети. Өспүрүмдөр арасында өзүн-өзү 

өлтүрүү – суицид мурда болуп көрбөгөндөй күчөдү, 

балдар арасында кылмыштуулук өстү. Ушундай абал-

да ошол балдарды трегедиялуу жолдон сууруп чыгуу-

нун бир жолу – аларды өтө жаш чагынын көркөм ада-

бият дүйнөсүнө тартуу. Адамзаттын тарыхын карап 

көргөндө мыкты адамдарды жандап ар дайым көркөм 

сөздү туу туткан, сөз баккан адамдар жүргөн. 

«Манас» эпосунда Манас баатырды коштоп акылман 

Бакай, Кошой, көп тил билген Ажыбай жүрөт, 

Манастын окуяларын Ырамандын Ырчы уул деген 

чоросу адабиятка келтирет. Кашкардын башкаруучу-

су Арстан хандын небереси Али-Хасандын уулу Таб-

гач Карахан атайын жанына алдырып Баласагындык 

Жусуп деген акынга ошол мезгилдин адамдарына таа-

сир этип, аларды тарбиялай турган китеп жазуу тап-

шырмасын берет. Акын болсо тилге, илимге кандай 

мамиле кылуу керек, даанышман кандай болот, соода-

гер, дыйкан, малчы, жылдыз саноочу кандай болот 

ж.б. нарк-насилдеги адамдар кандай болушу керекти-

гин айтып, бейт (кош сап) формасында, жалпы эл тү-

шүнө турган түркий тилде «Кут алчу билим» деген 

китеп жазат. Бул дидактикалык-философиялык, этно-

педагогикалык насаат китеби Табгач Караханга аябай 

жагып, Жусупту Хос Хажиб, өкүмдардын даанышма-

ны – увазири атап, хан сарайдан кызмат берет. Кокон-

дун ханы Кудаяр да жанына хатиб-иш башкаруучу 

алып жүрүп, ал кишиге хандыктын бүтүн тарыхын 

жаздырып жүргөн, анын аткарып жүргөн кыргыздаш-

кан кыпчак уруусунан чыккан Зиябидин Максым 

болуп, 22 жыл бою жазып келген маалыматтары кол 

жазма түрүндө Стамбул шаарынан табылып, 2007-

жылы «Фергана хандарынын тарыхы» деген ат менен 

китеп болуп чыкты.  

Атактуу баатыр Байтик белгилүү акын жана ма-

насчы Балык Кумар уулун Таластан чакыртып келип, 

жанында алып жүргөн, Шабданды жанында кара жаак 

Калмурза ырчы, Анжиян беги Алымбек датканын 

жанында Арстанбек ырчы ж.б. ырчылар жүргөн. 

Демек, эл башкаруучулар, журт ээлери көркөм 

сөздүн айтылуу чеберлерин эрчитип, аларды аш-

тойлордо ырдатып жүргөн, ырчылар элге, өз балдары-

на тарбия берсин, кунтун ойготуп, дилин тазартсын 

дешкен.  

Ч.Айтматов мындай деп айтат: «Кат сабаты 

ачылбаса да, өзүнчө бир керемет сыйкыр акыл-эс ээси 

болгон чоң энем элдик ырларды, кошокторду жана 

жомокторду аябагандай көп билчү. Балалыгымдын 

таттуу күндөрү ошол чоң энемдин мээрими менен 

өттү [4, 6-б.]. Мына ошол чоң энеси орус мектебинде 

окуп, шаарда чоңоюп келе жаткан баланы кыргыз 

фольклорунун бешигине бөлөдү, ал ошол бешиктен 

тарбиялык таасир алды. Кийин аларды Бугу-Эне, Чы-

палак бала, Найман-Эне жана Маңкурт уул сыяктуу 

азыркы доордун адамдарына таасир бере турган об-

раздарга айландырып, аларды чыгармаларынын көр-

көмдүк структурасына кошуп, идеялык-эстетикалык 

сабак берер чоң казына айландырды.  

Кыргыз эл акындарынын санат-насыят, терме 

ырларынын ичинде балдарга арналган чыгармалар 

өтө көп, айталы, Т.Сатылгановдун, Б.Алыкуловдун, 

К.Акиевдин ушундай дидактикалык чыгармаларында 

эмгекчил болууга үндөө, мекенди сүйүүгө жана аны 

коргоого чакыруу мотивдери күчтүү. Акындар бал-

дардын башкы сапаты адептүү, ыймандуу болушу ке-

ректигин белгилейт. 

Барпы Алыкуловдун «Балдарга насыят» деген 

ырында мындай саптар кездешет: 

Ырыскыны бекерге, 

Төкпөгүлө, балдар ай, 

Акарат кылып бирөөнү, 

Сөкпөгүлө, балдар ай, 

Мурдуңду бөөдө көтөрүп, 

Көппөгүлө, балдар ай. 

Эс токтотуп бир ишти, 

Аңдагыла, балдар ай. 

Көңүлү туура теңтушту, 

Жандагыла, балдар ай. 

Бирөөнүн болсо, буюмун, 

Албагыла, балдар ай [5, 310-311-бб.]. 

 Ушинтип кайсыл сапаттар оң, кайсыл сапаттар 

терс экенин балдар өзү жашаган доордун жана кыргыз 

элдик педагогикасынын адептик нормаларынын чени 

менен бир-бирден айтып отурат. Акындын бир кы-

лымдай мурда айткан ойлору бүгүнкү күндүн балда-

ры үчүн да актуалдуу, азыркы балдар үчүн да керек-

түү насааттар. «Кыргыз акындарынын таалим-тарбия 

берүү идеяларын баштан аяк карап көргөндө, - деп 

жазат А.Калдыбаева [6, 93-94], - аларда тарбиянын 

азыркы дүйнөлүк педагогика аныктап чыккан бардык 

түрлөрү бирдей каралып, алардын бири менен экин-

чиси сөзсүз байланыштырылгандыгын көрөбүз. Ми-

салы, санат-насыят, терме, үлгү ырларында бир катар 

тарбиянын түрлөрү саптан-сапка насаатталып айты-

лат. Алар: 

Патриоттук – адеп-ахлактык. 

Экологиялык – адеп-ахлактык. 

Эмгекти сүйүү – адеп-ахлактык. 

Демократиялык – укуктук. 

Экологиялык – эмгектисүйүүчүлүк. 

Патриоттук – экологиялык. 

Денетарбиялык – патриоттук. 

Адеп-ахлактык –денетарбиялык. 

Эстетикалык – адеп-ахлактык. 

Патриоттук – эстетикалык. 

Экологиялык – эстетикалыкжанабашкалар». 

Жогорудагы Б.Алыкуловдун ырында балдары ар 

тараптуу (адептик, экологиялык, дене тарбиясы, ме-

кенчилдик, эстетикалык, атуулдук ж.б.) бирдей кара-

лып, ошондой тарбия алган адам гана коом үчүн пай-

далуу болору айтылат.  

1-класстын «Адеп алиппеси» китебинин [7, 112-

б.], 23-сабагы «Айлыбыздан чыккан эр-азаматтар» 

деп аталып, анда Токтогул Сатылгановдун бул ыры 

мисал катары сунушталат: 

Жакшы адам белгиси –  

Элкамы үчүн күйүнөт. 

Жаман адам белгиси– 

Өз камы үчүн жүгүрөт. 

Ушул ырдын негизинде балдар жаман адамдын 

жана жакшы адамдын белгилери тууралуу ой жүгүр-

түп, өзү көрүп-билген адамдар тууралуу түшүнүктө-

рүн ортого салат. Окуучулар мугалим менен жана би-

ри-бири менен диалог түзүп атып, адам жана анын 

ааламдашуу доорундагы адептик сапаттары тууралуу 

ой жүгүртөт. 

Балдар үчүн айтылган бул ырларды окуп-үйрө-

нүү менен XXI кылымдын балдары адептик жактан 

азыркы доордо туш тараптан келип жаткан терс жо-

рук-жосундарга каршы турууну үйрөнөт. «Адеп», 

«адептүүлүк» түшүнүгү орус тилинде «нрава», «нрав-

ственность» деген түшүнүктөр менен билгиленет. 

«Нравственность» деген сөздү «мораль» деп да берет. 

«Этика» деген да колдонулат. «Адеп» дегендин маа-

ниси сөздүктөрдө мындай түшүндүрүлөт: 

«Адеп – ызаттуу, тартиптүү жүрүм-турумдун, 

өзүн алып жүрүүнүн нормасы, сылыктык»; 

«Адеп-ахлак – жүрүм-турум, кулк-мүнөз»; 

«Адепсиз – адеби жок, тарбиясыз, башкаларды 

ызат кылбаган, орой»; 

«Адепсиздик – адеби жоктук, башкаларды ызат 

кылбагандык»; 

«Адептен – адептүү болуу, адептүүлүктү көрсө-

түү»; 

«Адептүү – адеп сактай билген, тарбиялуу, аде-

би бар, сый-сыпаттуу, өзүн-өзү кармай билген»; 

«Адептүүлүк – адеп сактоочулук, тарбия көр-

гөндүк, тартиптүүлүк, сылыктык, сыпайылык» [8, 28-

29-бб.]. 

Ушул адептик оң сапаттарга ээ болууда балдар 

ырларынын өзгөчө мааниси бар, алар азыркы заман 

балдарынын дилине таза, тагдырына жакшы жол 

көрсөтүүчү сапаттардын үрөнүн себет, ал эртең ошол 

баланын ички дүйнөсүндө көчөт болуп өнүп чыгып, 

жалпы коомдун руханий-адептик тарбия алышына 

таасирин тийгизет.  

Бөбөктөргө арналган Т. Кожомбердиевдин 

«Канатбектин суроосу» деген ырда чоң киши менен 

баланын мындай диалогу кездешет: 

- Ия, апаке, эмнеликтен чымчыктай 

Учалбаймын көтөрүлүп абада? 

Учуп барсак Маскөөдөгү байкеме 

Канат бүтсө сага дагы, мага да [9, 25-б.]. 

Бул баланын баёо дүйнөсү, романтикалык кыял-

дануусу, мында алардын ой жүгүртүүсү, психология-

сы жатат. Эми ага карата чоң адамдын жообу: 

- Жакшы окусаң – илимберет канатты. 

Карачы, уулум, тигил асман тарапты.  

Ушул маалда дүңгүрөтүп асманды 

Самолёттор учуп кетип баратты. 

Ырдын тарбиялык күчүн ушунда – балага канат-

ты жомок эмес, кыял эмес, илим берет экен, а илим 

алуу үчүн бала көп окуп, көп нерсени билиши керек. 

Балдар ырлары тарбиялоочулук функция менен 

таанытуучулук функцияны бирдей алып барууга 

тийиш, анткени андай чыгармалар багытталган курак-

тагылар дүйнөнү, жаратылышты, адамды толук таа-

ный элек жашта болот. Мисалы, А.Осмоновдун «Түл-

кү менен каздар», «Балдар жана турналар», «Чымын-

чиркей ырлары» деген чыгармаларын окуган балдар 

жан-жаныбарлардын жашоо турмушуна, тиричилиги-

не аралашса, «Жамгыр ыры» деген чыгарманы окуп 

табияттын бир кубулушу болгон жамгырдын жашоо-

буз үчүн канчалык пайдалуу экендигин таанып билет, 

балдарөздөрүнүн эле тегерегиндегилер тууралуу 

«Эки алган Эмилбек», «Калпычы Канымгүл», «Эки 

метр Эсенгул», «Китептин душманы» ж.б. ырларын 

окуган соң таанып билет. 

«Кыргыз Республикасынын жарандарын, жаш 

муундарын рухий-адептик, патриоттук жактан тар-

биялоо концепциясында» мындай ой айтылат: «...таа-

лим-тарбия маселеси стратегиялык маселе катары ар 

дайым мамлекеттин көңүлүнүн чордонунда турушу 

зарыл. Анткени тарбия адамзат, улут, социум топто-

гон социалдык-тарыхый тажрыйбаны, маданиятты, 

руханий-адеп-ахлак салттарын муундарга мурастап 

өткөрүүнүн куралы. Коомдогу өтмө-катыштык жол-

жобосун жүзөгө ашырып турган улуу феномен – тар-

бия механизми аркылуу гана коом – коом катары сак-

талып турат жана келечекке карай илгерилеп өнүгөт. 

Тарбия системасы дегенди көздөп отурган максаттын, 

андан улам алдыга коюлган милдеттердин, ал максат-

милдеттерди жүзөгө ашырууга омок, база болуп бере 

турган тиешелүү мазмундун, ошол мазмунду инсан-

дын жан-дүйнөсүнө терең сиңирүүгө жөндөмдүү таа-

лим-тарбия методдорунун жана формаларынын өз ара 

ич жактан логикалуу байланышкан бирдиктүү туту-

мун түшүнүү зарыл. Демек, тарбия процесси деген 

бул – негизинде коом тарабынан, эл тарабынан ойло-

нулган, алдын-ала пландалган, атайын максат көздөп 

ырааттуу уюштурулган, башкарылып жөнгө салынып 

турган, өтүшү, жүрүшү жана берип жаткан натыйжа-

лары көзөмөлгө алынып турууга тийиш болгон, өзүнө 

комплекстүү мамилени талап кылган олуттуу көрү-

нүш. Тагыраак айтканда, тарбиялоо – бул коомдун 

мүдөөлөрүнө жана муктаждыктарына жараша адам-

дын адеп-ахлак сапаттарын калыптандыруу боюнча 

максатка багытталган, план ченемдүү иш» [10]. 

Мына ушул стратегиялык тарбиялоо ишине 

азыркы учурда кыргыз фольклорундагы, акындар 

поэзиясындагы, профессионал адабияттагы балдар 

ырлары да өз салымын кошуп жатат.  

Адабияттар: 

1. Чудинова В.П. Чтение детей и подростков в России: 

проблемы и перспективы [Текст] / В.П.Чудинова // 

Школьная библиотека. - 2003. - №8. - 46-53-бб. 

2. Чудинова В.П. Чтение детей и подростков в России: 

проблемы и перспективы [Текст] / В.П.Чудинова // 

Школьная библиотека. - 2003. - №8. -  46-53-бб. 

3. Муратов А. Кыргыз адабиятын окутуу: теориясы жана 

методикасы [Текст] / А.Муратов. - Б.:, 2013. - 12-13-бб. 

4. Айтматов Ч. Балалыгым [Текст] / Ч.Айтматов. - Стам-

бул, 2002. - 6-б. - 138 б.  

5. Барпы. Чыгармалар. 2 томдук. 2-т. [Текст] / Түз.: Б.Апи-

лов. - Б.: «Полиграф-ресурс», 2008. - 310-311-бб. 

6. Калдыбаева А. Эл акындарынын чыгармачылыгындагы 

этнопедагогикалык идеялар [Текст] / А.Калдыбаева. - Б.:   

2005. - 344 б. 

7. Рысбаев С., Абдухамидова Б. Адеп алиппеси. 1-класс 

үчүн окуу китеби [Текст] / С.Рысбаев, Б.Абдухамидова. 

- Б., 2006. - 112 

8. Кыргыз тилинин сөздүгү [Текст] / А.Акматалиевдин ре-

дакциялоосу астында. - Б., 2010. - 28-29-бб. 

9. Кожомбердиев Т. Көлчүктөгү ай. Ырлар [Текст] / Т.Ко-

жомбердиев. - 1961. - 25 б.  

10. Кыргыз Республикасынын жарандарын, жаш муунда-

рын рухий-адептик, патриоттук жактан тарбиялоо кон-

цепциясы [Текст] / Түз. С.Байгазиев // Кутбилим, 2010. 

- 20-август. 

 
_____________________________________________ 

 

 

 

 

 

 

 

 

 


